
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Кириш. Давлат бюджети бюджет ташкилотлари ва бюджетдан маблағ 

олувчиларни молиявий жиҳатдан таъминлаш ҳамда давлат харажатларини 

молиялаштириш мақсадида тузилади. Халқаро валюта жамғармасининг 2020 йил 

апрель ойидаги ҳисоботига кўра, “Пандемия ва инқироз шароитида ривожланган 

мамлакатларда бюджет харажатлари ялпи ички маҳсулотнинг 40 фоизини ташкил 

қилиб, давлат секторидаги ташкилотлар бандликни таъминлаш нуқтаи назаридан энг 

катта иш берувчи ҳисобланиши таъкидланган” [3; 7-б.]. Дунё амалиётида давлат 

секторидаги ташкилотларни молиялаштириш давлат бюджети ва бюджетдан ташқари 

маблағлар ҳисобидан амалга оширилади. Бюджет ташкилотларида бюджет ва 

бюджетдан ташқари маблағларнинг мақсадли ва манзилли сарфланиши бевосита 

уларнинг ҳисобини самарали ташкил этиш ҳамда молиявий ҳисоботлар 

кўрсаткичларининг шаффофлиги билан боғлиқ. Шу сабабдан ҳам, жаҳоннинг аксарият 

мамлакатларида бюджет ижроси ҳисоби ва назоратини давлат секторида бухгалтерия 

ҳисобининг халқаро стандартлари талаблари асосида ривожлантирилишига алоҳида 

эътибор қаратилмоқда.  

Олиб борилган изланиш натижаларига кўра, мамлакатлар давлат секторида 

бюджет ижроси ҳисобини юритиш ва назоратини халқаро стандартларга 

мослаштиришга қаратилган қатор илмий тадқиқотлар амалга оширилган. Мазкур 

тадқиқотларда бюджет тизими ва уни бошқариш, бюджет ижроси ҳисобини ташкил 

этишнинг усуллари ва йўналишлари, давлат бюджети ижроси тўғрисидаги 

ахборотларнинг очиқлигини таъминлаш ва ҳисобдорликни ошириш, бюджет 

назоратини такомиллаштириш каби масалалар ўз ечимини топган. Шунингдек, давлат 

олий таълим муассаса (кейинги ўринларда ОТМ)ларида маблағлардан самарали 

фойдаланишни таъминлашда ҳисоб ахборот тизимининг ролини кучайтириш, 

маълумотларнинг ошкоралигини таъминлаш, жамланма ахборотларни шакллантириш 

масалалари алоҳида йўналиш сифатида тадқиқ этилган. Шу ўринда алоҳида қайд этиш 

зарурки, олиб борилган тадқиқотларда бюджет ижроси ҳисобини юритиш ва 

ҳисоботларни тузиш масалалари бухгалтерия ҳисобининг касса ва ҳисоблаш 

методларига асосланиши, уларнинг бюджет ижроси ахборотларини шакллантиришдаги 

ролини ошириш йўналишлари ишлаб чиқилган. Аммо, бюджет ва бюджетдан ташқари 

маблағлар ҳисобини давлат секторида бухгалтерия ҳисобининг халқаро стандартлари 

талаблари даражасида ташкил этиш ҳамда назоратини амалга ошириш билан боғлиқ 

масалалар ҳануз ўзининг ижобий ечимини топмаган. 

Мамлакатимизда бюджет тизимини ислоҳ этишда “бюджет ҳисоби тартибини 

Давлат секторида халқаро молиявий ҳисобот стандартларига (IPSAS) 

уйғунлаштириш”[1], халқаро стандартлар талабларидан келиб чиқиб бюджет ижросига 

оид ахборотларнинг очиқлигини таъминлаш, бюджет тизимида маблағларнинг 

сарфланиши бўйича ҳисобдорликни кучайтириш, бюджет ижроси жараёнида замонавий 

ахборот тизимларини қўллаш кўламини кенгайтиришни талаб этмоқда. Шу билан 

бирга, бюджет тизими бюджетлари ижроси ҳисобини тизимли тарзда касса усулидан 

ҳисоблаш усулига ўтказиш орқали бюджет ҳисоботлари ахборотларининг таҳлилий 

имкониятларини оширишни тақозо қилмоқда. Ўз навбатида, ушбу жиҳатлар давлат 

ОТМларида бюджетдан ташқари маблағлар ҳисоби ва ҳисоботига оид мавжуд асосларни 

чуқур тадқиқ этиш ҳамда такомиллаштиришни талаб этмоқда. 

Адабиётлар таҳлили ва методология. Бюджет ташкилотларида бюджет ҳисоби 

ва ҳисоботининг назарий ҳамда услубий асосларини тадқиқ этиш ҳамда уни 

такомиллаштириш юзасидан қатор хорижлик олимлар илмий изланишлар олиб борган. 

Хусусан, В.В.Башкатов, Н.П.Кондраков, О.В.Митина, В.Ю.Покусаевни киритиш мумкин.  

В.В.Башкатов ва В.Ю.Покусаевлар томонидан бюджет муассасаларида 

бухгалтерия ҳисобининг хусусиятлари очиб берилган. Жумладан, бюджет маблағлари 

ҳисобидан молиялаштиришни режалаштириш, молиялаштиришни амалга оширишнинг 

тартиблари, ҳисоб ишларини юритишдаги қоидалар, бюджет маблағларига оид 

ҳисобдорлик масалалари очиб берилган [4; 36-38-б.]. 

Н.П.Кондраков бошчилик олимлар бюджет ташкилотларида бухгалтерия ҳисоби 

номли асарида ҳисоб ишларини ташкил этиш тартиби, ҳисоб объектлари, уларнинг 

моҳияти ва ҳисобга олиш йўналишлари, молиявий ҳисоботларнинг таркиби, уларни 

тузиш ва тақдим этиш тартиблари очиб берилган [5; 36-38-б.]. О.В.Митина ҳам, юқорида 

зикр этилган олимлар каби бюджет ташкилотларида бухгалтерия ҳисобини ташкил 

этиш, юритиш ва молиявий ҳисоботларни тузиш ва тақдим этишга оид қарашларини 

баён қилган [6; 94-96-б.]. 

Республикамиз иқтисодчи олимларидан К.Ш.Ибрагимов, А.Ш.Кулибоев, 

А.А.Остонокуловларнинг асарларида бюджет ташкилотларида бюджет ҳисоби, бюджет 

ҳисоботи, бюджет ташкилотларининг бюджетдан ташқари маблағлари ҳисоби ва 

аудити, бюджет ташкилотларида ички аудит ва молиявий назорат, бюджет 

назоратининг назарий масалалари ҳамда уларни ривожлантириш йўналишлари 

ўрганилган. 

К.Ш.Ибрагимов бюджет ташкилотларида бухгалтерия ҳисобини ташкил этиш, 

юритиш ва молиявий ҳисоботларни шакллантириш масалаларини олий таълим 

муассасалари мисолида тадқиқ этган. Лекин, ушбу тадқиқотда қарашлар ва изланишлар 

асосан назарий ва услубий масалаларга қаратилган. Хусусан, инвентаризацияни ташкил 

этиш ва ўтказиш, асосий воситаларга эскириш ҳисоблаш, товар моддий захираларни 

баҳолаш, молиявий ҳисоботларнинг даврийлигини қайта кўриб чиқиш каби масалалар 

ўрганилган [7; 16-17-б.]. 

А.Ш.Кулибоев томонидан бюджет ташкилотларида бухгалтерия ҳисоби 

амалиётини тартибга солувчи қонунчилик базасининг алоҳида элементлари ва 

хусусиятлари ўрганилган. Бюджет ташкилотларида бухгалтерия ҳисобини тартибга 

солишнинг ҳуқуқий асослари, услубий ва техник жиҳатлари илмий жиҳатдан тадқиқ 

этилган. Бюджет қонунчилигига мувофиқ бюджет ташкилотлари бухгалтерия 

сиёсатини шакллантириш, унинг тузилмасини белгилаш ва самарали ички назорат 

тизимини таъминлаш юзасидан таклифлар ишлаб чиқилган [8; 82-86-б.]. 

А.А.Остонокулов олий таълим муассасаларида ўқитишнинг тўлов-контракт 

шаклидан тушган маблағлар тушуми, уларни даромад сифатида тан олиш, ушбу 

маблағларнинг таркиби ва уларни ҳисобга олишнинг хусусиятлари, тўлов-контракт 

шакли маблағларининг ҳаракати, уларни ҳужжатлаштириш ва ҳисобда акс эттириш, 

ушбу маблағлар билан боғлиқ харажатларни амалга ошириш ва маблағларнинг сарфини 

ҳисобда акс эттириш юзасидан изланишлар олиб борган [9; 5-б.]. 

Таъкидлаш зарурки, юқоридаги иқтисодчи олимларнинг илмий асарларида 

айнан давлат ОТМларининг бюджетдан ташқари маблағлари ҳаракати тўғрисидаги 

ҳисоботларнинг назарий ва амалий муаммоларини ўрганишга кенг эътибор 

қаратилмаган ҳамда олий таълим тизимини ислоҳ қилиш билан боғлиқ меъёрий 

ҳужжатларнинг ўзгариб бориши мазкур йўналишда илмий тадқиқотларни амалга 

ошириш зарурлигини келтириб чиқаради. 

Давлат ОТМларининг фаолият йўналишлари ва хусусиятлари, бюджет ҳисоби ва 

ҳисоботига оид белгиланган талаблар ҳамда давлат секторида бухгалтерия ҳисобининг 

халқаро стандартлари қоидаларини ҳисобга олинган ҳолда абстракт мантиқий 

фикрлаш, таққослаш, кузатиш ва таҳлил қилиш, индукция ва дедукция, анализ ва 

синтез, монографик кузатув, статистика, иқтисодий таҳлил ва бошқа шу каби тадқиқот 

усулларидан фойдаланилган. 

Муҳокама ва натижалар. Бюджет ташкилотларида бюджетдан ташқари 

маблағлар ҳисобини юритишдан мақсад фойдаланувчиларни бюджетдан ташқари 

маблағларга тегишли даромадлар ва харажатлар, пул маблағлари ҳаракати, ҳисоб-

китоблар тўғрисида ахборот беришдан иборат. Ушбу ахборот фойдаланувчиларга 

молиявий ҳисобот шаклида тақдим этилади. Олий таълим муассасаларининг 

бюджетдан ташқари маблағларга тегишли даромадлар, харажатлар ва пул маблағлари 

ҳаракати тўғрисидаги даврий ахборотлар Ўзбекистон Республикаси бюджет 

ҳисобининг стандарти (3-сонли БҲС) “Бюджет ҳисоботи”да белгиланган шакл ва 

муддатларда тузиб тақдим этилади.  

Бюджет ҳисобининг стандарти (3-сонли БҲС) “Бюджет ҳисоботи”га асосан давлат 

ОТМларининг бюджетдан ташқари маблағлари ҳаракати тўғрисидаги йиллик ва 

чораклик молиявий ҳисоботлар таркиби қуйидагилардан иборат: 

Бюджет ташкилотини ривожлантириш жамғармасининг пул маблағлари 

ҳаракати тўғрисидаги ҳисобот; 

Таълим муассасаларида ўқитишнинг тўлов контракт шаклидан тушган 

маблағлар ҳаракати тўғрисидаги ҳисобот; 

Бошқа бюджетдан ташқари маблағлар ҳаракати тўғрисидаги ҳисобот [2]. 

Йиллик ва чораклик молиявий ҳисоботларга тушунтириш хати илова қилинади. 

Тушунтириш хатида даромадлар ва харажатлар сметаси ижроси ҳамда харажатлар 

сметаси жараёнига таъсир қилган асосий омиллар, жумладан, бюджетдан ажратилган 

маблағларни тежашнинг боиси (таҳлиллари билан бирга) (агарда, тежалган бўлса), 

дебиторлик қарздорликлар ва кредиторлик қарзларнинг пайдо бўлиши боиси, вақти, 

йўл қўйилган муддати ўтган қарздорликни ундириш бўйича кўрилган чоралар, 

қонунчиликка асосан ОТМларига берилган солиқ ва бошқа мажбурий тўловларга оид 

имтиёзлар ҳамда ушбу имтиёз натижасида бўшаган маблағларнинг сарфланиши ҳақида 

маълумотлар келтирилади.  

Молиявий ҳисоботлар шакллари “Бюджет ташкилотларида бухгалтерия ҳисоби 

тўғрисида«ги йўриқнома билан тасдиқланган “Бош журнал китоби” ва бошқа тегишли 

ҳисоб регистрлари маълумотлари асосида тузилади.  

Молиявий ҳисоботлар ҳисобни юритишнинг бош мақсади ҳисобланган 

ахборотларни фойдаланувчиларга тақдим этиш учун шакллантирилади. Молиявий 

ҳисоботларнинг мақсади ташкилотнинг молиявий аҳволи, унинг фаолияти ва пул 

маблағлари ҳаракати тўғрисида маълумот беришдан иборат бўлиб, у 

фойдаланувчиларнинг кенг гуруҳига иқтисодий қарорлар қабул қилиши учун зарур 

ҳисобланади. Молиявий ҳисобот молия-хўжалик муомалаларини хусусият ва мазмун 

жиҳатдан гуруҳларга тизимли бирлаштириш натижаси саналади. Ахборотларни 

умумлаштириш ва гуруҳлаш жараёнининг якуний босқичи бу туркумларга ажратилган 

ахборотни тақдим этишдир. Чунки, молиявий ҳисоботлар белгиланган шаклда ва 

изоҳларда берилади. Молиявий ҳисоботлар, шунингдек, ташкилотнинг иқтисодий ва 

молиявий имкониятларини раҳбарият томонидан бошқарилишини амалга ошириш 

натижаларини ҳам кўрсатади. 

Молиявий ҳисоботлар бухгалтерия ҳисоби субъектининг фаолияти тўғрисида 

ташқи фойдаланувчиларга қатъий шаклда ва умумқабул қилинган принцип 

(тамойил)лар асосида тузиб тақдим этилади. Ўзбекистон Республикасининг 

“Бухгалтерия ҳисоби тўғрисида«ги Қонунига кўра, молиявий ҳисоботлар вақт нуқтайи 

назаридан узлуксиз бухгалтерия ҳисоби ахборотлари асосида, ўтган молиявий ҳисобот 

даврларининг кўрсаткичлари билан узвий боғлиқликда шакллантирилиши зарур. 

Шунингдек, молиявий ҳисоботлардаги кўрсаткичларнинг ишончли бўлиши, ахборотдан 

фойдаланувчилар учун жуда муҳим саналади. Молиявий ҳисоботлардаги кўрсаткичлар 

ўзаро ва бошқа даврлардаги кўрсаткичлар қиёсланувчан, яъни таққослаш имконини 

бериши муҳим жиҳат саналади. 

Молиявий ҳисоботларда келтириладиган ахборотлар фойдаланувчилар учун 

тушунарли ва содда бўлиши лозим. Молиявий ҳисоботда ахборотнинг очиб 

берилмаслиги ёки нотўғри кўрсатилиши сабабли фойдаланувчилар қабул қиладиган 

иқтисодий қарорларга таъсир қилиши мумкин бўлган ахборот муҳим ҳисобланади. [2] 

Шулардан келиб чиқиб, молиявий ҳисоботлардаги ахборотлар ва уларни таҳлил қилиш 

орқали фойдаланувчиларни молиявий ахборотлар билан таъминлаш имкониятини 

ўрганиш зарурияти вужудга келади. 

ОТМнинг ҳар бир бюджетдан ташқари маблағлари билан боғлиқ алоҳида 

молиявий ҳисобот шакли тузиб тақдим этилиши юқоридаги параграфларда кўриб 

ўтилди. Лекин, ушбу ҳисоботлардан қандай молиявий ахборотларни олиш имкони 

https://lex.uz/docs/1714689

мавжудлиги, шунингдек, ушбу молиявий ҳисоботлардаги кўрсаткичларнинг ўзаро 

боғлиқлиги таҳлил қилинмади. 

Молиявий ҳисоботларнинг ахборот имкониятларини таҳлил қиладиган бўлсак, 

албатта, баланс марказий ўринни эгаллайди. Бошқа молиявий ҳисоботлар ва 

маълумотлар баланснинг кўрсаткичларини батафсил ёритиш ҳамда асослаш учун 

хизмат қилади. 

ОТМларида молиялаштириш манбалари турлари ва уларнинг ҳажмларидан 

қатъий назар ягона баланс шакллантирилади. Балансда ҳисобот йили бошига 

ташкилотнинг маблағлари ва унинг манбалари ҳолати келтирилиб, уларнинг ҳисобот 

даври давомидаги ўзгаришлари натижасида ҳисобот даври охиридаги ҳолати тўғрисида 

ахборотлар берилади. Мазкур ахборотлар ОТМ айнан ҳисобот даври бошидаги ҳолати 

билан ҳисобот даври охиридаги ҳолатни таққослаш орқали таҳлил қилиш имконини 

беради. Шунингдек, маблағлар ва унинг манбалари билан боғлиқ ўзгаришлар ОТМ 

миқёсида комплекс таҳлил қилиш, мол-мулкларнинг ҳолати, молиявий активларнинг 

мавжуд қолдиқлари, мавжуд дебиторлик ва кредиторлик мажбуриятлар, молиявий 

натижаларни ҳолатини узвий алоқадорликда таҳлил қилиш мумкин. Балансда 

келтирилган ахборотлар маблағлар ва уларнинг манбаларини ҳисобот даври давомида 

юз берган таркибий ўзгаришларни ҳам таҳлил қилиш имконини беради. 

ОТМларининг ривожлантириш жамғармаси бўйича пул маблағлари ҳаракати 

тўғрисидаги ҳисоботда асосан иккита йўналишдаги ахборотлар келтирилади. Яъни, 

ривожлантириш жамғармаси маблағлари бўйича даромадлар ҳамда ушбу маблағлар 

билан боғлиқ харажатлар. Фойдаланувчи ушбу ҳисобот шакли орқали жамғарманинг 

пул маблағлари қолдиқлари ва уларнинг ҳаракати, даромадларнинг таркибий 

тузилиши ва даврий ўзгариши, амалга оширилган харажатларнинг таркиби ва уларнинг 

даврий ўзгаришларини таҳлил қилиш имконига эга. 

Ўзбекистон Республикаси Вазирлар Маҳкамасининг “Бюджет ташкилотларини 

маблағ билан таъминлаш тартибини такомиллаштириш тўғрисида«ги Қарорида 

белгиланган талабларнинг бажарилганлигини ўрганиш ва таҳлил қилиш имкониятига 

эга бўлади (1-жадвал). 

1-жадвал 
ОТМ ривожлантириш жамғармаси маблағлари ҳаракати тўғрисидаги ҳисобот 

таркибидаги ахборотлар ва уларнинг таҳлили[10] 
Т/р Ҳисобот 

кўрсаткичлари 
Кўрсаткичлар таркиби Ахборотлар ва уларнинг таҳлили 

1.  Йил бошига 
пул маблағи 
қолдиғи 

Ривожлантириш 
жамғармаси пул 

маблағларининг йил 
бошидаги қолдиғи 

1 январь ҳолатига ривожлантириш жамғармаси пул маблағларининг шахсий 
ғазна ҳисобварақдаги қолдиғи тўғрисида ахборот берилиб, ушбу пул маблағи 
ўтган ҳисобот даври ва жорий ҳисобот давридаги пул маблағлари ҳаракати 
билан боғлиқ ўзгаришларни таҳлил қилишда фойдаланилади. 

2.  Ҳисобот 
даврида 
тушган 
даромад 

Ҳисобот чорагининг 
охирги кунида 
харажатлар 

сметасига оид 
тежалган маблағлар 

Харажатлар сметалари бўйича тежалган бюджет маблағларининг ҳисобот 
чораги якунида ривожлантириш жамғармаси шахсий ғазна ҳисобварағига 
ўтказилган пул маблағлари тўғрисида ахборотлар келтирилади. Ушбу 
ахборотлар молия йилида иқтисод қилинган бюджет маблағлари миқдорини 
даврий ҳамда умумий даромад таркибидаги улушини таҳлил қилишда 
фойдаланилади. 

3.  Фаолият ихтисослиги 
бўйича товарларни 

(ишларни, 
хизматларни) 

реализация қилишдан 

Муассаса фаолиятини амалга оширишда ихтисосликка мос товар (иш, 
хизмат)лар ишлаб чиқариш ва сотиш натижасида олинган даромад тўғрисида 
ахборотлар келтирилиб, улар орқали ишлаб чиқариш фаолияти натижалари 
ҳамда умумий даромад таркибидаги улушини таҳлил қилиш мумкин. 

4.  Муассаса балансида 
турган мол-мулкни 
ижарага беришдан 

Бўш турган мол-мулкларни ижарага бериш натижасида ташкилотга келиб 
тушадиган даромадлар тўғрисида ахборот беради. Ушбу кўрсаткич орқали 
ҳисобот даври давомида ижарадан олинган даромадларнинг даврий 
ўзгариши ҳамда ҳамда умумий даромад таркибидаги улушини таҳлил 
қилишда фойдаланилади. 

5.  Белгиланган тартибда 
муассаса тасарруфида 

қолдирилган 
маблағлар 

Муассасага солиқ ва мажбурий тўловлар бўйича берилган солиқ имтиёзлари, 
иккиламчи ҳом-ашёларни реализация қилишдан тушумлар тўғрисида 
ахборот берилади. Ушбу ахборотлар орқали ҳисобот даври давомида 
даромадларнинг даврий ўзгаришини таҳлил қилиш мумкин. 

6.  Ҳомийликдан олинган Ҳисобот даври давомида ҳомийлардан олинган маблағлар бўйича даромадлар 
тўғрисида ахборотлар келтирилади. Улардан даврий ўзгаришларини ҳамда 
умумий даромад таркибидаги улушини таҳлил қилишда фойдаланиш мумкин. 

7.  Ўтган йил 
қолдиғидан 

тушум 

Бошқа ҳисоб 
рақамлардан 

кўчирилган маблағлар 
тушуми 

Муассасанинг бошқа ҳисоб рақамлардаги пул маблағларини ривожлантириш 
жамғармаси ҳисобрақамига қайтарилиши билан боғлиқ ахборотлар 
келтирилиб, улар орқали ҳисобот даври давомида тушумларни таҳлил қилиш 
мумкин. 

8.  Ҳисобот 
даврида амалга 
оширилган 

касса 
харажатлари - 

жами 

Касса харажатлари Мазкур молиялаштириш манбаси ҳисобидан ҳисобот даври давомида амалга 
оширилган касса харажатлар тўғрисида умумий ахборот берилади. Ушбу 
ахборотларни пул маблағлари сарфининг даврий ўзгаришини таҳлил 
қилишда фойдаланилади. 

9.  Қайтарилган қолдиқ Ривожлантириш жамғармаси маблағлари ҳисобидан кассага кирим қилинган 
пул маблағларининг сарфланмай қолган қолдиғининг ҳисоб рақамига 
қайтарилиши бўйича ахборотлар келтирилади. Мазкур ахборотлардан уларга 
оид ўзгаришларни таҳлил қилишда фойдаланиш мумкин 

10.  Давр охирига 
пул маблағи 
қолдиғи 

Пул маблағларининг 
ҳисобот даври 

охиридаги қолдиғи 

Ҳисоботни топшириш санасидаги ривожлантириш жамғармаси пул 
маблағларининг шахсий ғазна ҳисобварақдаги қолдиғи тўғрисида ахборот 
берилиб, ушбу пул маблағи ҳисобот даври давомидаги пул маблағлари 
ҳаракати билан боғлиқ ўзгаришларни таҳлил қилишда фойдаланилади. 

11.  Харажатлар Иш ҳақи ва унга 
тенглаштирилган 

тўловлар 

Ҳисобот даври давомида иш ҳақи ва унга тенглаштирилган тўловлар бўйича 
режалаштирилган харажатлар, ҳақиқатда ҳисобланган иш ҳақи ва унга 
тенглаштирилган тўловлар ҳамда улар бўйича амалга оширилган тўловлар 
тўғрисида ахборотлар берилади. Мазкур ахборотлар воситасида иш ҳақи ва 
унга тенглаштирилган тўловлар бўйича ҳисобот давридаги режанинг 
бажарилиши, мавжуд қарздорликлар ҳолати тўғрисида таҳлил ишларини 
амалга ошириш мумкин. 

12.  Иш ҳақига 
қўшимчалар 

Ижтимоий солиқ ва иш берувчининг ажратмалари бўйича режалаштирилган 
харажатлар, ҳақиқатда ҳисобланган харажатлар ҳамда улар бўйича амалга 
оширилган тўловлар тўғрисида ахборотлар берилади. Мазкур ахборотлар 
воситасида иш ҳақига қўшимчалар бўйича ҳисобот давридаги режанинг 
бажарилиши, мавжуд қарздорликлар ҳолати тўғрисида таҳлил ишларини 
амалга ошириш мумкин. 

13.  Капитал қўйилмалар Ривожлантириш жамғармаси маблағлари ҳисобидан капитал 
қўйилмаларнинг ҳисобот давридаги режаси, улар бўйича амалга оширилган 
касса ва ҳақиқий харажатлар тўғрисида ахборотлар берилиб, ушбу 
кўрсаткичларни таҳлил қилиш орқали капитал қўйилмаларнинг даврий 
ўзгаришини таҳлил қилиш мумкин. 

14.  Бошқа харажатлар Ривожлантириш жамғармаси маблағлари ҳисобидан бошқа харажатлар 
(коммунал тўловлар, асосий воситалар бўйича харажатлар, товар-моддий 
захиралар бўйича харажатлар ва бошқа харажатлар)нинг ҳисобот давридаги 
режаси, улар бўйича амалга оширилган касса ва ҳақиқий харажатлар 
тўғрисида ахборотлар берилиб, ушбу кўрсаткичларни таҳлил қилиш орқали 
бошқа харажатларнинг даврий ўзгариши ҳамда мавжуд қарздорликларнинг 
ҳолатини таҳлил қилиш мумкин. 

 
ОТМларининг ривожлантириш жамғармаси, таълим муассасаларида ўқитишнинг 

тўлов контракт шаклидан тушган маблағлар, бошқа бюджетдан ташқари маблағлар 

ҳаракати тўғрисидаги ҳисоботларда ушбу  маблағлар билан боғлиқ харажатлар икки 

кўринишда берилган, яъни касса харажатлар ва ҳақиқий харажатлар. Касса харажатлар 

билан боғлиқ кўрсаткичларни пул маблағлари ҳаракатини ифодалаш ва таҳлил 

қилишда фойдаланувчилар томонидан фойдаланиш мумкин.  

Аммо, ҳақиқий харажатларни фақатгина, режага нисбатан ижроси ҳамда касса 

харажатлар билан таққослаш орқали дебиторлик ва кредиторлик мажбуриятларни 

аниқлаш ҳамда таҳлил қилиш мақсадида фойдаланиш мумкин. Дебиторлик ва 

кредиторлик мажбуриятлар тўғрисидаги маълумотда ҳар бир молиялаштириш 

манбалари бўйича дебиторлик ва кредиторлик мажбуриятлар тўғрисида алоҳида 

маълумот шакли шакллантириб тақдим этилади. 

ОТМларида тўлов контракт маблағлари билан боғлиқ ҳолатда ҳисоботда 

маблағларнинг қолдиқлари, ҳисобот даври давомидаги даромадлар ва харажатлар 

ҳамда уларнинг таркиби тўғрисидаги ахборотлар келтирилади. Ушбу ахборотлар 

орқали ОТМнинг ҳисобот даври билан боғлиқ пул маблағлари ҳаракатини, ушбу 

даврдаги ҳисобга олинган даромадлар таркибини, амалга оширилган харажатлар ҳажми 

ва таркибини таҳлил қилиш мумкин (2-жадвал). 

 

2-жадвал 
ОТМларида тўлов контрактдан тушган маблағлар ҳаракати тўғрисидаги ҳисобот 

таркибидаги ахборотлар ва уларнинг таҳлили1 
Т/р Ҳисобот 

кўрсаткичлари 
Кўрсаткичлар 

таркиби 
Ахборотлар ва уларнинг таҳлили 

1.  Йил бошига пул 
маблағи қолдиғи 

Ўқитишнинг тўлов-
контаракт шакли 

пул маблағларининг 
йил бошидаги 

қолдиғи 

1 январь ҳолатига ўқитишнинг тўлов-контаракт шакли пул 
маблағларининг шахсий ғазна ҳисобварақдаги қолдиғи тўғрисида 
ахборот берилиб, ушбу пул маблағи ўтган ҳисобот даври ва жорий 
ҳисобот давридаги пул маблағлари ҳаракати билан боғлиқ 
ўзгаришларни таҳлил қилишда фойдаланилади. 

2.  Ҳисобот даврида 
тушган даромад 
(тушум)лар 

01.03.20__ йилга 
ўтувчи контракт 
суммаси (20_-20__ 
ўқув йили учун) 

20_-20__ ўқув йили учун 01.03.20__га қадар келиб тушган пул 
маблағлари тўғисидаги ахборотлар берилади. Ушбу ахборотлар 
воситасида таълим муассасасида молия йилининг дастлабки яримида 
20_-20__ ўқув йили учун тушган маблағларнинг ҳолатини таҳлил 
қилиш мумкин. 

3.  жорий ўқув йили 
учун тушган 

контракт суммаси 
(20__-20__ ўқув йили 

учун) 

Жорий ўқув йил учун келиб тушган пул маблағлари тўғисидаги 
ахборотлар берилади. Ушбу ахборотлар воситасида таълим 
муассасасида сентябр ойидан бошлаб молия йили якунига қадар 20_-
20__ ўқув йили учун тушган маблағларнинг ҳолатини таҳлил қилиш 
мумкин. 

4.  бошқа тушумлар Ўқитишнинг тўлов-контаракт шакли пул маблағларининг депозитга 
қўйилиши натижасида олинадиган даромадлар тўғрисида ахборот 
берилади. Мазкур ахборот воситасида ҳисобот даври давомидаги 
олинган даромадлар ва уларнинг ўзгаришини таҳлил қилиш мумкин. 

5.  Ўтган йил 
қолдиғи 
ҳисобидан 

тушган тушум 

Бошқа ҳисоб ва 
рақамлардан 
кўчирилган 

маблағлар тушуми 

Ташкилотнинг бошқа ҳисоб рақамлардаги пул маблағларини 
ўқитишнинг тўлов-контаракт шакли бўйича ҳисобрақамига 
қайтарилиши билан боғлиқ ахборотлар келтирилиб, улар орқали 
ҳисобот даври давомида тушумларни таҳлил қилиш мумкин. 

6.  Ҳисобот даврида 
амалга 

оширилган касса 
харажатлари - 

жами 

Касса харажати Мазкур молиялаштириш манбаси ҳисобидан ҳисобот даври давомида 
амалга оширилган касса харажатлар тўғрисида умумий ахборот 
берилади. Ушбу ахборотларни пул маблағлари сарфининг даврий 
ўзгаришини таҳлил қилиш ва маблағлар қолдиғини аниқлашда 
фойдаланилади. 

7.  Қайтарилган қолдиқ Ўқитишнинг тўлов-контаракт шакли маблағлари ҳисобидан кассага 
кирим қилинган пул маблағларининг сарфланмай қолган 
қолдиғининг ҳисоб рақамга қайтарилиши бўйича ахборотлар 
келтирилади. Мазкур ахборотлардан уларга оид ўзгаришларни таҳлил 
қилишда фойдаланиш мумкин 

8.  Харажатлар Иш ҳақи ва унга 
тенглаштирилган 

тўловлар 

Ҳисобот даври давомида иш ҳақи ва унга тенглаштирилган тўловлар 
бўйича режалаштирилган харажатлар, ҳақиқатда ҳисобланган иш 
ҳақи ва унга тенглаштирилган тўловлар ҳамда улар бўйича амалга 
оширилган тўловлар тўғрисида ахборотлар берилади. Мазкур 
ахборотлар воситасида иш ҳақи ва унга тенглаштирилган тўловлар 
бўйича ҳисобот давридаги режанинг бажарилиши, мавжуд 
қарздорликлар ҳолати тўғрисида таҳлил ишларини амалга ошириш 
мумкин. 

9.  Иш ҳақига 
қўшимчалар 

Ижтимоий солиқ ва иш берувчининг ажратмалари бўйича 
режалаштирилган харажатлар, ҳақиқатда ҳисобланган харажатлар 
ҳамда улар бўйича амалга оширилган тўловлар тўғрисида ахборотлар 
берилади. Мазкур ахборотлар воситасида иш ҳақига қўшимчалар 
бўйича ҳисобот давридаги режанинг бажарилиши, мавжуд 
қарздорликлар ҳолати тўғрисида таҳлил ишларини амалга ошириш 
мумкин. 

10.  Капитал (қурилиш) 
қўйилмалар 

Ўқитишнинг тўлов-контаракт шакли маблағлари ҳисобидан капитал 
(қурилиш) қўйилмаларнинг ҳисобот давридаги режаси, улар бўйича 
амалга оширилган касса ва ҳақиқий харажатлар тўғрисида ахборотлар 
берилиб, ушбу кўрсаткичларни таҳлил қилиш орқали капитал 

 
1 Муаллиф томонидан тузилган 

(қурилиш) қўйилмаларнинг даврий ўзгаришини таҳлил қилиш 
мумкин. 

11.  Бошқа харажатлар Ўқитишнинг тўлов-контаракт шакли маблағлари ҳисобидан бошқа 
харажатлар (коммунал тўловлар, асосий воситалар бўйича 
харажатлар, товар-моддий захиралар бўйича харажатлар ва бошқа 
харажатлар)нинг ҳисобот давридаги режаси, улар бўйича амалга 
оширилган касса ва ҳақиқий харажатлар тўғрисида ахборотлар 
берилиб, ушбу кўрсаткичларни таҳлил қилиш орқали бошқа 
харажатларнинг даврий ўзгариши ҳамда мавжуд қарздорликларнинг 
ҳолатини таҳлил қилиш мумкин. 

Бюджет қонунчилигига кўра, ОТМларини бюджетдан ташқари маблағлари 

бюджет тизими бюджетларининг ажралмас қисми ҳисобланганлиги учун 

консолидациялашган бюджет ҳисоботини шакллантиришда ОТМлари бюджетдан 

ташқари маблағлари ҳаракатини ҳам ҳисобга олинган бўлиши зарур. Давлат бюджети 

ижросига оид эълон қилинган расмий ҳисоботларда ОТМларининг бюджетдан ташқари 

маблағлари тўғрисидаги ахборотлар тақдим этилмасдан келинмоқда. 

ОТМларининг барча бюджетдан ташқари маблағлари ҳаракатига оид 

ҳисоботларда даромад ёки тушумларга оид кўрсаткичлар келтирилган. Ҳисоботларнинг 

номланиши ва кўрсаткичларнинг шакллантирилишида ушбу даромад ёки тушумлар 

фақатгина, ОТМнинг ҳисоб рақамига тушган пул маблағлари тушуми нуқтаи назаридан 

ҳосил қилинмоқда. Ушбу ҳолат ОТМнинг бюджетдан ташқари маблағлари бўйича 

ҳисобга олинган ёки ҳисобланган даромадлари тўғрисидаги ахборотларни олиш 

имконини бермайди. Ҳисобот давридаги ҳисоб-вараққа келиб тушган даромадлар ва 

амалга оширилган харажатларни таққослаш ОТМнинг ҳақиқатдаги молиявий ҳолатини 

аниқлашга имкон бермайди. 

Хулоса. Давлат олий таълим муассасаларида бюджетдан ташқари 

даромадларнинг вужудга келиши, маблағларнинг даврий ҳаракати, харажатларнинг 

вужудга келиши ва улар билан боғлиқ маблағларнинг сарфига оид даврий 

ахборотларни шакллантириш олий таълим муассасалари фаолиятини бошқариш, 

маблағларни режалаштириш, молиявий маблағлар билан таъминлаш, молиявий-

хўжалик фаолиятини тартибга солиш, келгусидаги стратегик мақсадларни белгилаш ва 

амалга оширишда асосий ахборот манбаси саналади. Давлат олий таълим 

муассасаларининг фаолият хусусиятлари, уларга молиявий мустақиллик берилиши 

бюджетдан ташқари ташқари маблағларни шакллантиришдаги эркинлик бюджетдан 

ташқари ташқари маблағлар ҳаракатига оид ҳисоботларни шакллантириш, улардаги 

ахборотларнинг очиб берилиши ва (ёки) ахборот имкониятларини кенгайтириш 

заруриятини келтириб чиқаради.  

Бизнингча, олий таълим муассасалари бюджетдан ташқари маблағлари ҳаракати 

тўғрисидаги ҳисоботларни тузиш ва тақдим этиш билан боғлиқ қуйидаги тизимли 

ишларни амалга ошириш зарур, деб ҳисоблаймиз: 

1. олий таълим муассасалари бюджетдан ташқари маблағлари ҳаракати 

тўғрисидаги ҳисобот шаклларини номлашда улардаги кўрсаткичлар маблағларнинг 

фақатгина, шахсий ғазна ҳисоб-варақдаги ҳаракатига асосланмаганлиги учун 

бюджетдан ташқари маблағлар ҳаракати тўғрисидаги ҳисоботларнинг номи қайта 

кўриб чиқиш зарур. Шунда, ҳисоботлар таркибида олий таълим муассасаларини 

бюджетдан ташқари маблағларининг барча жиҳатлари қамраб олинишига эришилади; 

2. олий таълим муассасалари бюджетдан ташқари маблағлари ҳаракати 

тўғрисидаги ҳисобот шакллари таркибида қуйидаги тарзда ҳисобланган даромадларга 

оид кўрсаткичларни киритиш зарур. Жумладан, олий таълим муассасалари тўлов 

контракт маблағлари ҳаракати ҳақидаги ҳисоботга ҳисобот даври мобайнида тўлов 

контракт маблағларига тегишли бўлган ҳисобланган даромадлар, депозитга 

жойлаштирилган пул маблағларга оид даромадлар, фанлардан академик қарздор 

бўлган талабалар билан ҳисоблашувлардан ундириладиган тўловлар бўйича 

даромадларни алоҳида сатрларда акс эттириш зарур. 

Олий таълим муассасаларида тўлов контрактдан тушган маблағлар ҳаракати 

ҳақидаги ҳисоботни ўқув йили учун тузиш тартибини йўлга қўйиш орқали ўқув йили 

фаолияти билан боғлиқ даромадлар, харажатлар ва пул маблағлари ҳаракати тўғрисида 

ахборотларни шакллантириш зарур. Бу эса, ўқув йили билан боғлиқ ҳолда олий таълим 

муассасаларининг бизнес режалари бажарилишини ўрганиб бориш, ўқув йили 

давомидаги ўқитиш фаолиятидан олинган пул маблағлари тушумлари ва уларнинг 

сарфланиши, ўқитиш фаолияти бўйича даромадлар ва харажатлар, олий таълим 

муассасасининг молиявий натижаларини аниқлаш имкониятини беради. 

3-жадвал 
Таълим муассасаларида тўлов контрактдан тушган маблағлар ҳаракати ҳақидаги 

ҳисобот1 
Кўрсаткичлар Сумма 

1. Йил бошига пул маблағи қолдиғи  

2. Ҳисобот даврида тушган тушумлар — жами  

2.1 Ҳисобот даврида тушган тушумлар  

шу жумладан:  

а) ўқитишнинг тўлов контракт шаклидан тушган маблағлар бўйича   

б) депозитга қўйилган маблағлар бўйича  

в) академик қарздор талабалар билан ҳисоб-китоблар бўйича  

2.2 Ўтган йил қолдиғи ҳисобидан тушган тушум  

Бошқа ҳисоб ва рақамлардан кўчирилган маблағлар тушуми  

3. Ҳисобот даврида амалга оширилган касса харажатлари — жами  

3.1 Касса харажати  

3.2 Қайтарилган қолдиқ  

4. Ҳисобот даври охирига пул маблағи қолдиғи  

шундан ҳисобот даврида транзит ҳисобварақларда қолган қолдиқ  

5. Ҳисобот даврида ҳисобланган даромадлар  
а) ўқитишнинг тўлов контракт шаклидан тушган маблағлар бўйича   
б) депозитга қўйилган маблағлар бўйича  
в) академик қарздор талабалар билан ҳисоб-китоблар бўйича  

Ҳисобот даврида тўлов контрактдан тушган маблағлар, депозитга қўйилган 

маблағлар ҳамда академик қарздор талабалар билан ҳисоб-китоблар бўйича пул 

маблағлари  тушумлари ҳамда даромадлар сатрини киритиш орқали, ҳисобот шаклида 

олий таълим муассасаларида ўқув  йили давомида ўқитишнинг тўлов-котракт шакли 

маблағлари билан боғлиқ ҳисобга олинган даромадлар, пул маблағлари тушумлари ва 

уларнинг сарфланиши тўғрисидаги ахборотларни шакллантириш, тўлов контракт 

шакли бўйича кутилаётган пул маблағлари тушумини прогноз қилиш имконияти 

вужудга келади. 

 

 

 
1 Муаллиф томонидан шакллантирилган 

